Бөек Ватан сугышы турындагы әсәрләрне анализлауда идея-эстетик карашларның үзгәрүе

Бүгенге көндә ачык аңлашылган бер мөһим мәсьәлә шул: татар әдәбиятының тарихына, үсеш юлына дөрес һәм нигезле бәяне хәзер инде яңа гасыр үреннән, яңа гасыр башыннан торып бирү сорала. Бу бигрәк тә узган гасырның әдәби-мәдәни процессына кагыла. Әдәби үсешнең аерым бер чорына – Бөек Ватан сугышыннан соң язылган әсәрләргә, аның кайбер үзенчәлекләренә игътибар итү үзеннән-үзе соралып тора. 

Әдәбият ул тормыш китереп чыгарган проблеманы хәл итү юлын күрсәтә ала. Бу яктан караганда да Бөек Ватан сугышы турындагы әсәрләр иң яхшы мәгънәсендәге тәрбияви көчкә ия –  дөньяга дөрес караш тәрбияли. Язучы бүгенге тормыштагы күңелсез күренешләргә шул үткәннәрдән чыгып бәя бирә. 


1940-1970 елларда иҗат ителгән Бөек Ватан сугышы турындагы әсәрләрне вуз студенты ничек кабул итә соң?,- дигән сорау кую урынлы булыр. Бу чор әдәбиятын анализлаганда вуз укытучысына мисаллар, дәлилләр белән генә ышандыруы кыенлаша бара? Чөнки, бүгенге көндә Туган илгә бирелгәнлек, милләтара дуслык тойгысы  төшенчәләренең кими баруын  яшьләр авызыннан ук ишетергә мөмкин. Әлбәттә, әлеге яшьләр бераз хаклы да булып чыга: армиядән качып калучы егетләрне, үзебезнең илдә үк ике милләт кешеләренең кан коешларын мисалга китерәләр. Һәм укытучының максаты да –  сугыш михнәт-газаплары белән кино-әдәбият аша гына таныш булган укучыны әдәби әсәр аша тәрбия бирү.  Әсәрләрдә геройлар таң калырлык көчле характер ияләре: никадәр көч, сәләт, чыдамлык, тәвәкәллек, Туган илгә бирелгәнлек, ватанпәрвәрлек, никадәр сөю хисе, дуслык тойгысы, яшәү сулышы, мораль бөеклек, утлы нәфрәт аларда!  Аларда сугыш заманы вакыйгаларына һәм күренешләренә бүгенге тормыштан чыгып карау һәм бәя бирү дә, шул ук вакытта хәзерге яшәеше, аның аерым катлаулы мәсьәләләре турында әлеге дәһшәтле еллар тәҗрибәсе югарылыгыннан торып фикер йөртү дә бар. Каһарманнарыбыз үз чорларына туры килгән сынауларда фидакарьлек күрсәттеләр.

Язучылар сугышны авыр, кешенең җегәрен суыра торган хезмәт итеп, әмма гадәти чагылышларында сурәтлиләр. Әсәрләр вакытлар узып, тормышка карашларның кискен үзгәрүе нәтиҗәсендә дә үзләренең актуальлеген югалтмый, киресенчә, яңа эчтәлек белән баеп, сугыш хакыйкатен яңа буыннарга җиткерүдә үз вазифасын әле дә дәвам иттерәләр. Бөек Ватан сугышы турындагы әсәрләр яңа заман яшьләрен гел кисәтеп торалар: онытмагыз, андый сынауның кешелек җәмгыяте өстенә һәр көнне килүе мөмкин!
Безнең солдат үтерүче, башкалар җирен басып алучы түгел, киресенчә, ул явыз көчләрдән кешелекне саклап калучы, тормыш, матурлык, камиллек өчен көрәшүче. Укытучыга бу фикерне – безнең сугышчыларның яшәеш рәвеше, көрәш принцыбы икәнлегенә төшендерү сорала: сугыш шартларында булсын, тыныч тормышта булсын, безнең илебез кешесе өчен сәяси әхлак кагыйдәләре тотрыклы булып кала. Ватан алдында торган гражданлык бурычыңны намус белән үтәү, үзеңне дә кызганмау кебек әхлакый җаваплылык кулына корал тоткан кешеләрнең күбесенә хас иде.  


Еш кына фронтовик геройлар күп еллар узгач, сугышчан үткәннәрен искә төшерү белән бергә, бу үткәннең хәзерге тормыш өчен әһәмияте турында да уйланалар. Фронтовик-сугышчылар, аны ишетеп белүчеләр өчен сугышта күргән-кичергәннәре һичкайчан онытылмаслык кырыс истәлек кенә түгел, аларны ул хәзер яшәүчеләр өчен тарихи-әхлакый сабак итеп тә карый. Һәм без моның шулай икәнен әдәби-документаль жанр остасы – Ш.Рәкыйповның “Кайдан син, Жан?” повесте мисалында дәлиллибез. Бу очракта журналистика өлкәсендәге олы абруй Ф.Әгъзамов сүзләре безнең сүзгә куәт бирә. Ул, “Үзәктә - кеше” дигән хезмәтендә Ш.Рәкыйповның иҗатына карата гомумиләштереп мондый фикер әйткән иде: “Аның әсәрләренең үзенә тарту көче нәрсәдә соң? Беренче нәүбәттә аларның темасында, геройларында. Сугыш темасы, сугыш каһарманнары темасы ул һәрвакыт изге булып калачак. Безнең бүгенге тыныч тормышыбыз хакына җаннарын фида кылган, иҗат өчен яратылып та, матур хыяллары өзелгән, мәхәббәтләренә кырау төшкән чәчкә кебек яшь егет һәм кызларның язмышы, илебез азатлыгы өчен көрәштә үзләренең иң гүзәл сыйфатларын ачып җибәргән азамат ирләрнең язмышы безнең күңелләребезне һәркайчан җәлеп итәчәк” (Әгъзәмов 1981: 68(. Димәк, язучының геройлары хәл кылырга тиеш булган бу четерекле мәсьәлә бүгенге көн өчен дә әһәмиятле. 
“Кайдан син, Жан?”(1979 әсәре белорус халкының улы Советлар Союзы Герое И.К.Кабушкинның батырлыгын сурәтләүгә багышлана. Иван ( подпольеда аны Жан дип йөртәләр), Бөек Ватан сугышы башланганчы, Казан трамвай паркында эшләгән. Ул йөрткән трамвай 1960-1970 елларда төзәтелеп, яңадан Казан урамнарында кешеләргә хезмәт күрсәткән, аңа “1933-1934 елларда бу трамвайны Советлар Союзы Герое Иван Константинович Кабушкин йөртте” дип язылган булган. Иван, каты сугышларның берсендә чолганышта калып, әсирлеккә эләгә. Ләкин фашистлар лагереннан кача, Белоруссия урманнарында партизан булып, фашистларга каршы соңгы сулышына хәтле көрәшә. Соңыннан гитлерчылар аны тотып алалар һәм җәзалап үтерәләр.

Геройларның үткәненә күз салганда, язучы барыннан да элек, аларның киеренке хезмәттә, авыр тормышта үсүләренә басым ясый. Автор Иван Кабушкинның героик шәхес булып җитлегүен ярыйсы ук дәлилләп гәүдәләндерә. Шәхес язмышын тасвирлаганда, теге яисә бу сорауга җавап  табу өчен, иң элек аның балачагына мөрәҗәгать итү кызыклы һәм дөрес табыла. Язучы үзенең психологик эволюциясен күзәтүне бала вакыттагы күңел кичерешләреннән башлый. Герой күңелендә бала вакытта һәм олыгая башлагач барлыкка килгән тәэсирләр искә төшерелә, хәзерге вакыттагы вакыйгаларга мөнәсәбәтле алар кабат күңелдә яңара, язучы ярдәмендә әлеге хисләр бәян ителә. Мондый алымны татар әдәбиятында Г.Бәширов, Ә.Еники, И.Гази, Ф.Шәфигуллин  һ.б. язучылар да актив һәм уңышлы кулландылар. Автор Иванга балачагының чиксез авыр чорга туры килүен кабат-кабат тасвирлый. Ярым ач үсүләре малайларның үзара сөйләшүләреннән дә ачык аңлашыла:


- Коега төкермә, суын үзең эчәрсең, диләр бездә! – диде Харис.- Синең әтиең начальник булгач та... Күбебезгә он кирәк. Әниләр үз авызларыннан өзеп безгә ашаталар. Дөрес түгелме?

- Бездә умач та бәрәңге,- дип моңайды Гомәр.- Ул да туйганчы түгел...

- Ә без... карточкага бирелгән икмәкнең яртысын бер утыруда... Аннары кузгалак, юа, балтырган...- Нигъмәт, менә буш дигәндәй, эченә сугып куйды. 

- Без көнгә ике генә тапкыр ашыйбыз,- диде Тихоня әкрен генә. 

Әнә ничек ябык бит аның иптәшләре. Туйганчы ашатсаң, цирктагы көрәшчеләр шикелле йомры булыр иде бу малайлар. Идел буендагы балык шулпасы чөмерүне исәпкә алмаганда, быел туйганчы ашаганнары да юктыр әле аларның” (Рәкыйпов 1979: Б.32(. Автор балалар дөньясын, психологиясен, рухи ихтыяҗларын белеп эш итә. Аның героена балага хас шуклык та, уен-көлкегә һәвәслек тә, шул ук вакытта тормыш турында җитди уйланулар да, юлда очраган киртәләрне үтеп чыгу сәләте дә бар. Ул хакыйкатькә эзләнүләр, ялгышулар аша килә. Кыскасы, автор, тормыштагы кискен конфликтларны сурәтләп, чорга хас каршылыкларның кечкенә геройларга ничек тәэсир итүен, анда ничек итеп ныклы характер формалашуын күрсәтә. 

Иванга һәрнәрсә турында үзенчә фикер йөртергә омтылу хас. Дөньяга киң караш һәм үз-үзенә нык ышану геройның тирән оптимистик рухын һәм зур ихтыяр көчен билгели. Бу хәл аңа сугыш китергән гаять зур авырлыкларны, кайгы-хәсрәтне намус белән җиңеп чыгарга ярдәм итә. Гаять кырыс рәхимсез шартларда да Жан үзенең кеше икәнлеген онытмый. Язучы бу әсәрдә мәхәббәт, дуслык, яшәү теләге үлемнән көчлерәк, дигән фикерне исбатлый. Җиренең һәр карышы кан һәм күз яше белән сугарылган Белоруссия – партизаннар иле күз алдына килә. Бу әсәрнең рус язучы А.Рыбаковның “Авыр ком” романы, А.Адамовичның “ Җәзачылар” әсәре белән дә охшаш булуы сизелеп тора. Бу охшашлык фашизмның вәхшилеген ачуда Кабушкин, Рахиль, Якоб кебек патриотларның фидакарьлегенә соклануда, намусларын арзанлы товар урынына файдаланган адәм актыкларының ерткычлыгын фаш итүдә. Һәм бүгенге көндә дә баш калкытырга итенгән фашизм варисларын нык итеп кисәтүдә дә!

Ш.Рәкыйпов Иванның үлем белән күзгә-күз очрашкандагы халәтен, эчке кичерешләрен тасвирлауга зур әһәмият бирә. Бары шул мәлдә генә аның яшәү белән үлем арасында тирбәлгән рухи халәтен аңларга мөмкин. Бу урында М.Сәхапов китергән мисал уңышлы: “ Батырлыкның күзне камаштыргыч тышкы бизәкләрен тасвирлау белән мавыкмыйча, геройларның ныклыгын чик ситуациядә күзәтү Ш.Рәкыйповка каһарманлыкның тирәндә яткан рухи нигезенә күз салырга һәм, шул рәвешчә, фашизмны җиңүнең иҗтимагый-тарихи һәм социаль-әхлакый тамырларын ачарга мөмкинлек бирә” (Сәхапов 2005: 5(.

 
Ватан сугышы геройның рухы, дөньяга карашлары өчен иң авыр һәм җаваплы сынау дип карала. Фашист палачларының бөтен тырышлыгы совет кешеләрен рухи яктан үтерүгә, алардагы кеше көченә ышанычны юкка чыгаруга юнәлтелгән иде. Менә Кабушкин дошман кулына эләгә, дөньяга ике төрле караш, ике төрле менталитетка ия характер күзгә-күз очрашалар. “Гестапочы Жанның аякларына тышау салды, һәм күз ачып йомган арада ул башы түбән килеш һавада асылынып калды. Авызы янына гына сулы стаканны китереп куйдылар. Күпләр, бик күпләр, чиста суның исе юк, диләр. Ялгышалар алар. Чиста суның борынны кытыклый алырлык дымык исе бар. Әнә ничек эчәсене китереп, тәмле итеп аңкый ул...” (Рәкыйпов  1979: 286(. Кешене сусатып җәфалауга Ф.Кәримнең “Разведчик язмалары”(1942) әсәреннән дә мисал китерергә мөмкин. 

Кешелек тарихы гасырлар буе туплап килгән рухи кыйммәтләрне һәм югары әхлак белән тыгыз үрелгән асылны саклап калу өчен, Майор Кадерметов, Иван Кабушкин кебек күрәләтә үлемгә барган каһарманнар кылган гамәлнең кешелекле асылын сәнгатьчә яктыртуда илебез әдәбияты, шиксез, уңышларга иреште. Сугыш фронт сызыгы аша гына түгел, бәлки кеше күңелен дә икегә ярып үтә. Кеше, нинди генә ситуациядә калса да, иң элек аны үз ихтыярына буйсындырырга омтылган табигый инстинкт – үз-үзен саклау хисе белән бәрелешергә мәҗбүр. Легендар партизан разведчигы кебек намуслы, үзәкләре нык кешеләр бу сынауда ялгышмыйлар, гестапо тырнагында да кешелек сыйфатларын югалтмыйлар.

Оптимистик тәрбия, төрле милләтләр арасындагы ихлас дуслык, сугышчыларның бер үк омтылыш-теләк белән янулары, фидакарьлек – боларның бөтенесе дә балачакта алган тәрбия тәэсирендә формалашкан затлы сыйфатлар. Әсәрдә геройлар яшәү белән үлем мәсьәләсе хәл ителгән мизгелдә сыналалар, шушы ике чик арасында мәңгелек көрәш - тартыш ята. Кайсы өстен чыгар? Хәлиткеч минутта нинди юл сайланыр? Авыр ситуациядә калып, яшәү белән үлемнең берсен сайларга тиеш булган кешенең эчке дөньясына үтәргә омтылыш ясаганда, язучы әнә шундый мөһим әхлакый-социаль проблемага юлыга. Сугыш чорының кешеләр өчен гаять катлаулы зур әхлакый сынау булуын күрсәтүгә аеруча дикъкать бирә. Кайсы як әхлакый яктан өстен, ахыр чиктә шул тараф җиңә. Бу – гомуми канун. Автор моны яхшы аңлап эш итә. Үз карамагында булган сәнгатьлелек чаралары арсеналын шушы төп максатка ирешүгә туплый. 

The change of the views in teaching the Literature of the Great Patriotic War in connection with the ideas of today. 
G.F. Garaeva.
Summary.  The report underlines the importance of the studying the 1940-1970 years` tatar literature in connection with the ideas of the 21 st century  when it`s getting so difficult to show the  moral foundation of heroism, the beauty of human courage, so it is just necessary for the students  to get the information  about the Great Patriotic War not only from The Mass Media but also from the literature and true documents.
Современные требования литературы периода Великой Отечественной войны
Резюме. В наши дни  особенно остро встает вопрос изучения и правильной оценки истории развития татарской литературы с точки зрения современника , который живет духовными идеями 21 века. Сегодня в условиях вхождения в зону общеевропейского образования, а также в сложившейся ситуации дефицита духовности, снижения уровня культуры у молодежи, важно учитывать в процессе обучения воспитательно-содержательную сторону  преподаваемых дисциплин. В обучении же  литературы о Великой Отечественной Войне преподаватель должен довести до сознания обучаемого, который больше черпает информацию об этом периоде  жизни народа из средств массовой информации нежели из книг и документальных архивов, нравственные основы человеческого духа , борьбы и подвига.

